\Wenner in die water

Fanie Viljoen

Verbeel jou jy is 'n vitstekende
sportman of -vrou. Maar wanneer
die toekoms vir jou wink, is daar
'n tragiese ongeluk. Skielik lyk die
toekoms donker, want jy verloor
een van jou bene.

Dit is presies wat met Natalie
du Toit gebeur het. Sy is gebore
in Kaapstad en was 'n leerling aan
die Wynberg Hoérmeisieskool.
Op 14-jarige ouderdom was sy
perdfris en gesond, en 'n briljante
swemmer. Sy het daardie jaar
(1998) selfs aan die Kuala Lumpur
Spele deelgeneem. Maar toe
breek die donker dag in 2001 aan.

Na 'n swemoefening het Natalie met haar bromponie terug
skool toe gery. Daar was 'n aaklige motorongeluk en toe die
skok . ..

Natalie se linkerbeen kon nie gered word nie. Die dokters
moes hom by die knie afsit.

Dit was 'n ongelooflike moeilike tyd vir die belowende jong
swemmer. Maar sy het haar ken gelig en haar pad deur die
donker gebaan.

Slegs drie maande later - sy kon toe nog nie eens weer loop
nie - is sy terug in die swembad. Haar doel? Sy was vasberade
om aan die 2002 Statebondspele deel te neem. Sy laat niks
haar onderkry nie. By die Spele wen sy beide die 50 en 100



meter-multigebrekvryslag. Maar meer as dit: sy laat spat ook
die wéreldrekords in hierdie nommers!

Natalie voltooi nie net haar skoolopleiding by Reddam House
nie, maar studeer ook verder by die Universiteit van Kaapstad.
Sy word 'n inspirasie vir Suid-Afrika en die hele wéreld. Sy
lewer praatjies en motiveer mense om bo hulle omstandighede
vit te styg.

In 2003 wys sy die wéreld hoe dit gedoen word. Sy
kompeteer by die Afrika Spele teen gewone swemmers. Hier
wen sy goud in die 800 meter-vryslag. By die Afro-Asiatiese
Spele doen sy dit weer en verower 'n silwer in die 800 meter-
vryslag en brons in die 400 meter-vryslag.

Al is sy teleurgesteld omdat sy net-net nie kwalifiseer vir die
2004 Olimpiese Spele in Athene nie, hou sy steeds moed. Sy
wen daardie jaar een silwermedalje en vyf goue medaljes by
die Paralimpiese Spele in Athene.

Toe kom die groot dag! Op 3 Mei 2008 kwalifiseer Natalie vir
die 2008 Olimpiese Spele in Beijing. By die Spele kom sy 16de
in die vroue se 10 kilometer-swem vir mense sonder gebrek. Sy
was net meer as 'n minuut agter die wenner. Dis is ongelooflik
vir iemand wat nie eens met 'n kunsledemaat swem nie.

Natalie ontvang in 2004 die Orde van Ikhamanga (goud) vir
haar vitstekende swemprestasies. Sy wen ook die roemryke
Laureus Wéreldsportpersoon-toekenning vir mense met 'n
gebrek. Dit omdat sy die grense tussen gestremde en nie-
gestremde sport afbreek.

Vandag is Natalie steeds 'n vlagdraer vir hoop.

Sy glo dis belangrik dat 'n mens jou eie resies moet swem,
nie iemand anders s'n nie.



